
Lefel: Mae’r dasg hon yn addas ar gyfer lefelau Uwch a Hyfedredd
· Diolch i Wasg Gomer am roi caniatâd i ddefnyddio’r darn isod o’r nofel ‘Ffreshars’ gan Joanna Davies.
1. Darllenwch y darn isod ac atebwch y cwestiynau sy’n dilyn.
Ffreshars
Ers iddo orffen pethau gyda Meleri, roedd Hywel wedi ceisio byw ei hen fywyd gartre gyda’i fam. Dilynai’r un rhigol ag y dilynai er yn blentyn. Cwrdd, helpu yn yr hostel, gofalu am Mam-gu a gwylio Pobol y Cwm bob nos. I ddechrau, roedd yn gysur cael dilyn bywyd heb gynnwrf, heb newid, ond nawr, roedd Hywel yn dechrau syrffedu ar yr awyrgylch leddf oedd yn dal i lenwi’r tŷ ers marwolaeth ei dad. Wrth gwrs ei fod e’n colli’i dad, ond ers profi rhyddid coleg, roedd hi’n anodd dilyn rheolau cul ei fam. Teimlai ei fod wedi dychwelyd i’w blentyndod, ond hefyd fod ei fam yn disgwyl iddo gymryd lle ei dad yn y capel ac yn yr hostel. Ac nid oedd Hywel yn barod i fyw’r bywyd llwydaidd hwn eto ac yntau newydd ddechrau mwynhau ei fywyd lliwgar fel myfyriwr.

Roedd yr euogrwydd am ei ran e ym marwolaeth ei dad yn ddigon i wneud iddo beidio â meddwl am y fath bethau, er ei fod, ers wythnos, wedi bod yn edrych ar y llun priodas ohono fe a Meleri, y llun yr oedd e wedi’i roi o’r neilltu am sbel yn ei ddrôr dillad isaf. Ond roedd e’n methu peidio meddwl amdani a gobeithiai ei bod yn iawn. Doedd e ddim wedi clywed gair oddi wrthi ers y diwrnod ofnadwy hwnnw pan ddaethai lawr i’w weld. Roedd Lois wedi dweud yn un o’i llythyron ei bod wedi symud i mewn atyn nhw a’i bod yn iawn, er yn chwerw. Ond gwyddai na fyddai merch fel Meleri yn unig am sbel. Na, roedd yn rhaid iddo fe gyflawni’i ddyletswyddau a chofio dymuniad ei dad ac ufuddhau i’w fam, er ei bod yn anodd gwneud hynny ar brydiau.

Geirfa:
cynnwrf – excitement       rhigol – trefn        syrffedu – getting weary        lleddf - melancholy
rhyddid – freedom            cul - narrow          llwydaidd – grey                     lliwgar – colourful
euogrwydd – guilt        chwerw – bitter      cyflawni dyletswyddau – shoulder responsiblilities
dymuniad – wish           ufuddhau– obey
Cwestiynau:
1. Sut mae Hywel yn teimlo ar ôl dod gartref i fyw?
2. Ble roedd Hywel cyn iddo ddod nôl gartref?
3. Pam mae Hywel wedi dod nôl gartref, yn eich barn chi?

4. Pwy yw Meleri?

5. Ble mae Meleri nawr?

6. Ydych chi’n meddwl bod Hywel yn hapus? Pam?
2. Edrychwch ar y geiriau isod sy’n ymddangos yn y darn. Ceisiwch feddwl am eiriau eraill sy’n deillio o’r geiriau hyn. Byddwch chi’n gallu meddwl am ddau neu dri gair mewn ambell achos.
Llwydaidd e.e. llwyd
Lliwgar

Marwolaeth

Rhyddid

Cynnwrf

Euogrwydd

Dymuniad

Ufuddhau

Myfyriwr

Llythyron

3. Trafodwch mewn grwpiau
· A ddylai pob person ifanc adael cartref er mwyn profi rhyddid? e.e. mynd i’r coleg.
· Pe baech chi’n rhiant, beth fyddai eich cyngor chi i’ch plant chi?
